
	թիվ 01/8-3/15303-2022

	Քննարկելով «Հայաստանի Հանրապետության 2022 թվականի պետական բյուջեի մասին» օրենքում վերաբաշխում և Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը (այսուհետ Նախագիծ), որով նախատեսվում է պետական աջակցության ծրագրերի իրազեկման միասնական հարթակ ստեղծելու և «Հանրային կապերի և տեղեկատվության կենտրոն» ՊՈԱԿ-ի (այսուհետ ՊՈԱԿ) բնականոն գործունեությունը ապահովելու նպատակով ՀՀ 2022թ. պետական բյուջեով ՀՀ վարչապետի աշխատակազմին նախատեսված միջոցառումների գումարների վերաբաշխման միջոցով հատկացնել 48,510.0 հազ. դրամ (ներառյալ ԱԱՀ-ի գումարը), հայտնում ենք հետևյալը.
1. Նախագծով նախատեսվում է վերաբաշխվող գումարի շրջանակներում ձեռք բերել ՊՈԱԿ-ի համար նոր տեխնիկա՝ 9,000.0 հազ. դրամի չափով: 
Այդ կապակցությամբ առաջարկում ենք առաջնորդվել ՀՀ ֆինանսների նախարարի 23.06.2017 թվականի N 311-Ա հրամանի հավելված N 1-ով հաստատված ծրագրային բյուջետավորման ձևաչափով ծրագրերի և միջոցառումների սահմանման մեթոդական ձեռնարկով: Մասնավորապես, վերոնշված ձեռնարկի 5.4. կետի (Ծրագրի միջոցառումների սահմանման ընդհանուր սկզբունքները) 190-րդ ենթակետի համաձայն՝ Ծրագրի միջոցառումները պետք է ներառեն կամ ընթացիկ կամ ոչ ֆինանսական ակտիվներին առնչվող կամ ֆինանսական ակտիվներին վերաբերող ծախսեր: Միևնույն միջոցառման մեջ միաժամանակ չպետք է ներառվեն ընթացիկ և ոչ ֆինանսական բնույթի (կապիտալ) ծախսեր:
Հիմք ընդունելով վերոգրյալը, առաջարկում ենք կապիտալ բնույթի աշխատանքները նախատեսել որպես առանձին միջոցառում:
2. Նախագծով ներկայացված նվազեցումները հնարավոր չէ կատարել, Նախագծում ներառված ծախսային միջոցառումների՝ պայմանագրային պարտավորություններով ծանրաբեռնվածության և Ձեր կողմից գնումների անվանացանկում  պակասեցումները չկատարելու պատճառով։
 Բացի այդ, Նախագծում ներառված 1156 ծրագրի «11010 Հայաստան-Սփյուռք գործակցության վերաբերյալ իրազեկման ապահովում» միջոցառման գծով բյուջետային ծախսերի տնտեսագիտական դասակարգման «Համակարգչային ծառայություններ» հոդվածով ինն ամսվա կտրվածքով նվազեցվող գումարը գերազանցում է ճշտված չափաքանակը: 
3. Առաջարկում ենք պետական աջակցության ծրագրերի իրազեկման միասնական հարթակ ստեղծելու հետ կապված Նախագծի NN4,5 հավելվածներում «11001 Հանրային իրազեկում և հասարակական-քաղաքագիտական հետազոտություններ» միջոցառման գծով ավելացնել նաև ոչ ֆինանսական արդյունքային ցուցանիշներ: 
Միաժամանակ, Նախագծին կից ներկայացված չեն միջոցառումների գծով նվազեցվող գումարների, վերջինով պայմանավորված միջոցառումների ոչ ֆինանսական արդյունքային ցուցանիշների անփոփոխ մնալու վերաբերյալ հիմնավորումները: 

